TEKS UCAPAN


Yang Berhormat
Pehin Orang Kaya Seri Kerna Dato Seri Setia
Haji Awang Abu Bakar bin Haji Apong,
Menteri Hal Ehwal Dalam Negeri, 
Negara Brunei Darussalam


Majlis Penyampaian Hadiah
Program Kebeliaan 3K
Majlis Perundingan Kampung Daerah Tutong


Hari Rabu,
20 Jamadilakhir 1442H / 3 Februari 2021M


BERTEMPAT:
Dewan Utama, Kompleks Dewan Kemasyarakatan
Daerah Tutong
A ssalamualaikum Warahmatullahi Wabarakatuh dan Salam Sejahtera
بِسْمِ اللهِ الرَّحْمَنِ الرَّحِيم
اَلْحَمْدُ لِلَّهِ رَبِّ الْعَالَمِينَ ، وَالصَّلاَةُ وَالسَّلاَمُ عَلَى أَشْرَفِ الْمُرْسَلِينَ، 
وَعَلَى آلِهِ وَصَحْبِهِ أَجْمَعِينَ، وَمَنِ تَبِعَهُمْ بِإِحْسَانٍ
 إِلَى يَوْمِ الدِّينِ


Yang Mulia
Awang Ajmin bin Haji Meludin, Pemangku Pegawai Daerah Tutong;

Yang Mulia
Awang Muhammad Amir bin Haji Umarali, Ketua Pegawai Eksekutif Badan Kemajuan dan Kreatif Daerah Tutong selaku Pengerusi Bersama Program Kebeliaan 3K (K3K);

Yang Berhormat 
Ahli-Ahli Majlis Mesyuarat Negara;

Yang Mulia
Setiausaha Tetap dan Timbalan Setiausaha Tetap, Kementerian Hal Ehwal Dalam Negeri;

Yang Mulia
Pegawai-Pegawai Daerah dan Pemangku Pegawai Daerah;
Pegawai-Pegawai Kanan Kerajaan dan Para Jemputan Khas;

Yang Mulia
Pemangku Penghulu-Pengulu Mukim, Ketua-Ketua Kampung,
Pemangku Ketua-Ketua Kampung, Ahli-Ahli Majlis Perundingan Kampong, Para Belia serta Hadirin Hadirat yang dihormati sekelian.

1. Kita bersyukur ke hadrat Allah Subhanahu Wata’ala dengan izinNya jua, kita dapat sama-sama hadir di majlis Penyampaian Hadiah Program Kebeliaan 3K Majlis Perundingan Kampung Daerah Tutong. Alhamdulillah, Program Kebeliaan 3K (Kepimpinan, Kemasyarakatan dan Keusahawanan) ini adalah hasil kerjasama Jabatan Daerah Tutong dan Majlis-Majlis Perundingan Kampong Daerah Tutong, dimana ianya adalah sebagai kesinambungan Konvensyen Belia Majlis Perundingan Kampong Daerah Tutong yang telah diadakan pada 26hb Februari 2020.

2. Penyertaan belia dalam Majlis Perundingan Mukim dan Kampong juga ada dikemukakan semasa sesi muzakarah saya bersama Penghulu-Penghulu dan Ketua-Ketua Kampung beberapa tahun lalu dan ianya jua dibangkitkan semasa Persidangan Majlis Mesyuarat Negara. Beberapa orang Ahli Yang Berhormat menyuarakan pandangan agar para belia bergiat aktif kerana percaya bahawa menerusi keahlian belia di harap dapat membantu menggerakkan program Majlis-Majlis Perudingan Mukim dan Kampong dalam berbagai rancangan. 

3. Alhamdulillah, cadangan bagi belia bergiat aktif dan menyertai keahlian Majlis Perundingan Mukim dan Kampong telah disambut baik oleh Majlis-Majlis Perundingan Mukim dan Kampong.  Sehingga hari ini kita sudah dapat melihat peningkatan para belia bukan sahaja melibatkan diri sebagai Ahli Majlis malah ada jua yang memimpin biro-biro di bawah Majlis Perundingan Mukim dan Kampong. Usaha seperti ini bertepatan dengan hasrat Kerajaan Kebawah Duli Yang Maha Mulia Paduka Seri Baginda Sultan dan Yang Di-Pertuan Negara Brunei Darussalam bagi melahirkan belia-belia yang berkaliber sebagai future roofing kepada kepimpinan MPMK yang akan datang. Saya berharap usaha sebegini akan ditingkatkan lagi dari masa ke semasa. 

Hadirin dan Hadirat,

4. Hari ini kita menyaksikan penglibatan para belia di Daerah Tutong dalam rancangan keusahawanan dengan mengetengahkan produk masing-masing. Ke arah ini saya sukacita merekodkan ucapan syabas dan tahniah kepada Jabatan Daerah Tutong, Majlis Perundingan Kampong Daerah Tutong dan Badan Kemajuan dan Kreatif Daerah Tutong di atas inisiatif melaksanakan Program Kebeliaan 3K ke arah melahirkan kumpulan belia sebagai penggerak aktiviti yang menjurus kepada aspek 3K iaitu Kepimpinan, Kemasyarakatan dan Keusahawanan.

5. Saya berharap Majlis Perundingan Mukim dan Kampong akan terus dapat mengembangkan pengetahuan dan kemahiran belia-belia dalam aspek kepimpinan yang merupakan asas bagi kewujudan sesebuah organisasi seperti institusi mukim dan kampong.  Ianya menjadi asas ke arah tujuan menyatu padukan masyarakat dan kunci kejayaan keusahawanan.

6. Alhamdulillah, apa yang lebih menarik dari program ini adalah penyertaan peserta-peserta yang kebanyakannya terdiri dari graduan-graduan institusi pengajian tinggi di dalam dan di luar negeri dari berbagai bidang disiplin. Dengan komitmen, kegigihan kepercayaan diri sendiri, mereka telah dapat menjelmakan produk keusahawan yang dapat pula menjana sumber pendapatan. Ini mencerminkan bahawa para belia dan para graduan mempunyai potensi dan daya kreativiti dan inovasi untuk membuat perusahaan sendiri yang sustainable. Inilah sebenarnya ciri-ciri dari graduan dan belia Wawasan 2035 yang mampu untuk berdiri sendiri dan Insya-Allah dapat mengembangkan perusahaan mereka dan membantu meningkatkan sosio-ekonomi mukim dan kampong.

7. Dengan kejayaan 17 orang belia Majlis Perundingan Mukim dan Kampong Daerah Tutong ini, saya berharap ianya akan dapat pula mencetuskan semangat para belia di Majlis Perundingan Mukim dan Kampong di daerah-daerah lain supaya dapat mencontohi amalan terbaik ini. Saya berharap, lebih ramai lagi belia yang akan tampil kehadapan dengan projek-projek baru yang lebih kreatif dan berinovasi tinggi. Tidak dapat dinafikan bahawa dalam menjayakan rancangan semua ini memerlukan peranan dan komitmen ahli-ahli Majlis Perundingan untuk memberi nasihat dan bimbingan kepada para belia.

8. Kepada belia-belia yang sudah menjadi pengusaha, kejayaan Awang-Awang dan Dayang-Dayang ini adalah permulaan dari kembara (journey) yang jauh. Dalam mengharungi alam perniagaan kita tidak sunyi dari menempuh cabaran. Kerana itu kita hendaklah kuatkan semangat dan azam.
[bookmark: _GoBack]Hadirin dan Hadirat,

9. Dalam sama-sama menggalakkan penglibatan belia dan keusahawanan ini, Kementerian Hal Ehwal Dalam Negeri akan memperkenalkan ‘geran keusahawanan’ dikenali sebagai “Belia Membangun”. Ianya adalah satu bentuk geran pembangunan yang dikhaskan kepada para usahawan yang berdaftar dan bernaung di bawah payung Majlis-Majlis Perundingan Mukim dan Kampung masing-masing yang berjaya mengungkayahkan projek-projek perekonomian yang berpotensi dan berdaya tahan ke arah mencapai Wawasan 2035. Ini termasuklah projek-projek yang diusahakan oleh para belia dan beliawanis di bawah Program K3K Majlis Perundingan Kampung Daerah Tutong.  Bagi tujuan ini, pemenang Program K3K akan diberi keutamaan bagi mendapatkan grant ini.

10. Penyediaan geran ini dihasratkan dapat memenuhi objektifnya sebagai galakan kepada para usahawan untuk bergiat aktif  di dalam aktiviti-aktiviti Majlis Perundingan Mukim dan Kampung yang menjurus kepada aspek keusahawanan dan perekonomian di samping memperkasakan usahawan Majlis-Majlis Perundingan Mukim dan Kampung dengan bimbingan dan sokongan kewangan dalam melaksanakan projek-projek yang dapat membuka peluang pekerjaan bagi meningkatkan kualiti kehidupan masyarakat yang cemerlang. Jumlah kewangan yang disediakan adalah tertakluk kepada jenis permohonan yang dihadapkan dan jumlah maksimum geran keusahawanan adalah tidak melebihi daripada $2,000.00 bagi setiap permohonan. 

11. Saya berharap dengan adanya geran keusahawanan ini ianya akan menjadi satu pencetus (catalyst) kepada peningkatan bilangan projek-projek perekonomian yang berpotensi dan seterusnya dapat ditingkatkan kualitinya untuk diangkat sebagai projek Satu Kampung Satu Produk (1K1P) mewakili kampung masing-masing.  

12. Sebelum mengakhiri ucapan ini, sekali lagi saya mengucapkan tahniah dan syabas kepada semua pihak yang terlibat dalam sama-sama menjayakan program ini. Tahniah dan syabas diucapkan kepada kumpulan-kumpulan belia Majlis Perundingan Kampong yang telah tampil ke hadapan menyertai program ini. Ucapan penghargaan juga ditujukan kepada Pemangku Ketua-Ketua Kampung serta ahli-ahli MPK di atas komitmen, bimbingan dan sokongan kepada kumpulan belia masing-masing.

Sekian, 
Wabilahit Taufik Walhidayah Wassalamualaikum Warahmatullahi Wabarakatuh.

